
I. КЕРЕШ
       Проблеманың эчтәлеге һәм актуальлелеге.
   Россия тарихында нинди генә вакыйгалар, сугышлар, инкыйлаблар булып узмады. Татар милләте дә, үз чиратында, илебезне саклауга зур өлешен кертте. Бүгенге көндә дә Ватан алдында булган бурычларын лаеклы үтәүче татарлар саны арта, алар милләтнең йөзе булып тора. Еллар дәвамында барган тикшеренүләр, эзләнүләр нәтиҗәсеннән чыгып: Ливон сугышында 33 меңнән артык, Беренче Бөтендөнья сугышында 1 млн чамасы, ә Бөек Ватан сугышында 700 мең татар сугышчысы катнашканлыгы билгеле. 
   Бүгенге көндә илебезнең күп халыклары алдына милләтнең тарихи истәлекләрен саклау, Ватаныбызны саклаган батырлар исемлеген киңәйтү, истәлекләрне нәселдән нәселгә тапшыру ысулларын булдыру иң мөһим мәсьәләләрнең берсе булып килеп баса. Бу мәсьәләне нинди юллар аша хәл итеп була соң? Күбебезне шушы сорау борчый. Патриотик тәрбия оештыру, тарих белән таныштыруның кызыклы ысулларын куллану, сайтлар, социаль челтәрләр аша җәмгыятькә тарихи истәлекләрне тапшыру ысуллары актуаль булып тора.
     Бөек Ватан сугышы - безнең ил халыклары өчен генә түгел, бөтен дөнья халыклары өчен дә XX гасырның зур югалтулар китергән вакыйгасы. Бу илебезнең үткәне, никадәр генә авыр булмасын, ул халыкның байлыгы, ә аны халык хәтерендә саклау - иң мөһим сәяси, әхлакый, мәдәни бурыч. 2025 нче ел Россиядә “Бөек җиңүнең 80 еллык” елы дип, ә Татарстан Республикасында “Ватанны саклаучылар елы” дип билгеләнде. Шуңа карамастан алдыбызга бер сорау килеп баса. XXI гасыр җәмгыяте сугыш турында нәрсә белә, сугыш турындагы хәтерне саклап калу өчен нәрсә эшләргә тырыша? Кызганычка каршы, бүген бу мәсьәлә турында бик азлар гына уйлана. Шуңа күрә дә мин “Ватан сагында - татарлар” дигән проект эше өстендә эшләдем, һәм бу тема хәзерге җәмгыятьтә актуаль.
     Максат: Татар геройларының Ватанны саклауга керткән өлешен өйрәнү һәм аларның казанышларын яшьләргә җиткерү.
                Бурычлар:
· татар сугышчылары турында тарихи мәгълүматлар җыю;
· тарихи истәлекләрне саклау ысулларын өйрәнү;
· “Алдынгылар” хәрәкәте белән берлектә Татарстан Республикасы геройларының тормышын өйрәнү;
· “Батырларның даны мәңгелек” сайтын булдыру.
        Көтелгән нәтиҗәләр:
· яшьтәшләремнең Ватан тарихы белән кызыксынулары арту;
· татар милләте геройларының тормышы яшь буынга үрнәк итеп куелу;
· тарихи истәлекләр тупланган сайтны аеруча күп кеше куллану.
        Өйрәнү объекты: татар милләтенең геройлары. 
        Өйрәнү предметы: татар милләтенең геройлары тормышы яктыртылган проектлар.
       Проектның әһәмияте: геройлар турында тарихи хәтерне саклау зарурлыгы, бу яшь буында патриотик аң тәрбияләү өчен аеруча мөһим.
II. ТӨП ӨЛЕШ. ВАТАН САГЫНДА - ТАТАРЛАР.
    Борын заманнардан бирле татар милләте Ватан алдындагы бурычларын лаеклы үти. Россия тарихында булган барлык сугышларда да милләтебезнең абруе, көче ачык күренә. Бөек Ватан сугышы - шул вакыйгаларның иң ачысы. Илебезнең бер гаиләсен дә урап узмаган, Ватанга карата булган карашларны ачык күрсәткән сугышта татарларның өлеше зур. Хәзерге вакытта да, дөньяга караш, рухи кыйммәтләр үзгәрсә дә, Ватанны саклау төшенчәсе үзгәрешсез кала. Әтиләре, абыйлары, бабалары кебек үк бүгенге буын егетләре дә лаеклы рәвештә ил алдындагы изге бурычын үти. Шунысы да бар: егетнең хәрби хезмәткә китүе аның сәламәт, көчле булуын күрсәтә. Хезмәт итү чорында җитди сынаулар үтеп, тормыш тәҗрибәсе туплап, солдат егет физик яктан гына түгел, ә рухи яктан да ныгып кайта. Якташларыбызның армия сафларында Ватан алдындагы изге бурычын намус белән үтәве шул турыда сөйли.
БЕРЕНЧЕ БҮЛЕК. 
1.1. Ил тарихындагы вакыйгаларда татарларның өлеше 
   Сугыш! Никадәр кайгы-хәсрәт, югалту, бәхетсезлек китердең тыныч халыкка. Син аның бәхетен урлап, рухын сындырырга, юк итәргә, колга әйләндерергә, кешеләрне тезләндереп, алар өстеннән явызларча хакимлек итәргә теләгәнсеңдер. Әмма илебезнең горурланып сөйләрлек, курку белмәс, җиңелмәс батыр уллары һәм кызлары, шундый батыр йөрәкле балалар үстергән бөек аналары бар. Аларга бәхет төшенчәсе туганда ук ана сөте белән керә, әнә шуны чын мәгънәсендә аңлау аларга бетмәс-төкәнмәс көч, туган илгә кайнар саф мәхәббәт бирә, әнә шул көч җиңүгә алып килә. Безнең илебез зур сынаулар, авыр юллар, чиксез күп югалтулар белән җиңү таңын каршылады. Без бәхетле яшәсен өчен, егерме миллион кеше яу кырында ятып калды. Аларның чиксез батырлыгы турында без кинолардан карап, тарих дәреслекләреннән укып, язучыларыбызның сугыш темасына иҗат иткән әдәби әсәрләре белән танышып беләбез. Миллионнарча гаиләләр сугышта һәлак булган, хәбәрсез югалганнарның язмышын белә алмады. Быел Бөек Ватан сугышының 80 еллыгы. Сугыш хатирәләрен, җиңелмәс батырларыбызны искә төшереп торучы һәйкәлләр бар. Шунысы кызганыч, сугышнын ачысын, афэтен кичергэн, күкрәк тутырып көмеш медальләрен чыңлатып, Җиңү көнен каршылаучы авылдаш ветераннарыбыз юк инде. Без илебез тарихында бу сугышта катнашкан якыннарыбыз-бабаларыбыз турында башкаларга җиткерергә тиеш.
Россия тарихында булып узган барлык сугышларга күз салсак, шуны күрербез: татар милләте үз Ватанын һәрвакыт саклаган, саклый һәм саклаячак та. Илебезнең язмышында зур әһәмияткә ия булган барлык сугышларда да татар милләтенең өлеше зур.
1941 нче елның 22 нче июнендә фашистлар Германиясе, сугыш игълан итмичә, Советлар Берлегенә басып керә. Икенче бөтендөнья сугышында катнашкан бөтен халыкларның язмышында хәлиткеч роль уйнаган Бөек Ватан сугышы башлана. Татарстан Республикасы сугышның беренче көннәреннән үк илдәге мөһим тыл базаларының берсенә әйләнә. Биредә сугышлар бармаса да, Республика халкының җиңүгә керткән өлеше бик зур була. Сугыш елларында якташларыбыз үзләрен кыю һәм курку белмәс сугышчы итеп күрсәтә. Легендар патриот-шагыйрь Муса Җәлил, Брест ныгытмасының  чыдам сакчысы Петр Гаврилов, кыю очучы Мәгубә Сыртланова, төз укчы Александр Матросов батырлыгын кабатлаган Газинур Гафиятуллин, ару-талуны белмәс сапер Мотыйк Әхмәдуллин һәм тагын бик күпләрнең исемнәре Бөек Ватан сугышы елъязмасына мәңгегә алтын хәрефләр белән язылган. Бөек Ватан сугышында катнашучы Советлар Союзы Геройлары арасында татарлар саны 179 кеше тәшкил итә. Фронтларында күрсәткән батырлыклары өчен Татарстанда туган 100 меңнән артык кеше орден һәм медальләр белән бүләкләнгән. 225 кеше иң югары бүләккә – Советлар Союзы Герое Алтын Йолдызына лаек булган.  Дан орденының тулы кавалеры булган 2457 кешенең 50се – Республикабызда туган кешеләр. Разведчиклар Даян Булатов һәм Рифкать Гайнуллин, артиллеристлар Каюм Җаббаров һәм Николай Зотов, танкистлар Рөстәм Хәмитов һәм Павел Михеев өчәр  Дан ордены белән бүләкләнгән. 26 кеше Александр Матросов һәм Газинур Гафиятуллин батырлыгын кабатлаган. Алты очучы һава һәм ут тараннары ясаган. Шулай итеп, Татарстан халкы сугыш алып килгән сынауларны намус белән җиңеп чыга, фашизмны тар-мар  итүгә үзеннән зур өлеш кертә. Республиканың меңләгән ир-егете, хатын-кызы, дөньяда тынычлык урнашсын өчен, үзләрен корбан итә. Аларның исемнәре киләчәк буыннар хәтеренә мәңгегә уелып калыр. Тыл хезмәтчәннәре гаять зур фидакарьлек күрсәтә. 
Бөек Ватан сугышында 100дән артык татар әдибе катнаша, туган илләрен саклап фронтка киткән язучыларның 31е туган җирләренә кире әйләнеп кайта алмый, сугыш яуларында, тоткынлыкта вафат булалар. Сугыш елларында  Татар телендә фронт газеталары 1942 нче елның июлендә чыга башлый. Бөек Ватан сугышы елларында татар телендә 16 фронт газетасы чыккан. Аларда Г. Кутуй, А. Шамов, Р. Ишморат, Г. Әпсәләмов, И. Гази, А. Әхмәт, Х. Госман, Ә. Исхак, Ш. Маннур, Ә. Фәйзи, Ш. Мөдәррис, Б.Рәхмәт һ.б. язучылар эшли. Фронт газеталары сугышчыларны герой көрәшкә рухландыру белән бергә татар әдәбияты традицияләрен үстерүдә дә зур роль уйныйлар. Аларда Татарстан эшчеләре һәм колхозчылары тормышы еш басылу фронт һәм тылның элемтәсен күрсәтә.  
Ватанны азат итү бөтен халык эше булган. Шуңа күрә "алар Ватанны сакладылар" дигәндә, без ул сугыш еллары халкын - барысын да күз алдында тотарга тиешбез: ул елларда яшәгән, сугышта катнашкан, тылда эшләгән кешеләрне. Аларга мәңгелек дан һәм мәңгелек хөрмәт! Ә безнең бурычыбыз - ул еллардагы халыкның батырлыгын үзебез дә онытмыйча, бездән соң килгән буыннарга да тапшыру.
1.2.  Советлар Союзы геройлары - безнең якташларыбыз
Кукмара туфрагында туып үскән, укыган яисә әти-әнисе безнең районнан булган 5 кеше Советлар Союзы Герое дигән олуг исемне йөртә. Аларның исемнәре китапларга кертелгән, батырлыклары турында зур күләмле язмалар басылган.
Воробьёв Пётр Егор улы 1944 нче елның 24 нче июнендә Чаусы шәһәре (Могилев өлкәсе) тирәсендә Проня, Баля елгаларын кичкәндә, шулай ук Днепр елгасын кичкәндә батырлык күрсәтә.
Савин Николай Семён улы. 1944 нче елның 8 нче марттан 9 нчы мартка каршы төндә аның экипажы беренчеләрдән булып Уманьга керә һәм аны азат итү өчен барган сугышларда актив катнаша, берничә немец контратакасын кире кага һәм 600гә якын автомашина һәм берничә складны ала. 1944 нче елның 10 нчы мартында Көньяк Буг аша кичү янында Савин иптәшләре белән дошманның танкларын һәм үзйөрешле артиллерия орудиесын бәреп төшерә, бу исә кичүне алырга мөмкинлек бирә.
Газизуллин Ибраһим Галим улы 90 хәрби очыш ясый, һава сугышында дошманның 7 самолетын бәреп төшерә. Сугышчан заданиене үтәгәндә, батырлык күрсәтә.
Заһидуллин Фәхретдин Гыйльметдин улы 1944 нче елның 21 нче июнендә Заһидулин 536 нчы укчы полк подразделениеләрен Свирь елгасы аша Ленинград өлкәсенең Лодейное Поле шәһәреннән көнбатышка күчерә. Аның резина көймәсе зарарлангач, Заһидуллин зарарлануларны тиз генә бетерә, шуннан соң дивизиядә беренче булып дошман биләгән ярга барып җитә һәм пулеметчылар взводын төшереп җибәрә. Ул көнне Заһидулин барлыгы 19 рейс башкарган, барлык кораллары белән 350 сугышчы һәм командирны, сугыш кирәк-яраклары белән 5 танкка каршы орудие алып килгән.   
Әхтәмов Сабир Әхтәм улы 1944 нче елның октябрендә Көнчыгыш Пруссиядәге сугышларда батырлык күрсәтә. Нык ныгытылган Неммерсдорф пунктын штурмлау вакытында танкка каршы мылтыктан бер танк, өч үзйөрешле артиллерия установкасы, ике бронетранспортер һәм снарядлар белән ике йөк машинасын бәреп төшерә.
Туган төбәгем - Кукмара районы уллары һәм кызларының Бөек Ватан сугышында күрсәткән батырлыкларын тарих үзенең битләренә теркәп куйды. Матросов батырлыгын кабатлаган Нух Идрисов, тиңдәшсез батырлыклар күрсәткән Сабир Әхтәмов, полк улы Камил Шакиров, гомумән, барлык якташларымның батырлыклары белән мин чын күңелемнән горурланам. 
1.3. Әхтәмов Сабир Әхтәм улы 
1.3.1. С.Ә. Әхтәмовның тормыш юлы
        Сабир Әхтәмов 1926 нчы елның 15 нче июнендә Кукмара районында туа, җиде бала арасында иң өлкәне була. 1943 нче елда, 17 яшендә, Сабир Әхтәмов фронт тормышының авырлыкларын тулысынча белә. Кызыл Армиядә 1943 нче елның ноябреннән уку курсын уза, шуннан соң бронебойщик була. Фронтка 1944 нче елның июнендә эләгә. Танкка каршы мылтык укчысы, 4-нче гвардия мотоукчылар бригадасының гвардия рядовое була. Белоруссияне, Балтыйк буе илләрен азат итүдә, Алмания территориясендәге сугышларда катнаша. Белоруссиянең Староселье торак пункты янында дошманның танкы һәм үзйөрешле артиллерия установкасын бәреп төшерә.
 1944 нче елның октябрендә Көнчыгыш Пруссиядәге сугышларда батырлык күрсәтә. Нык ныгытылган Неммерсдорф пунктын штурмлау вакытында (хәзерге Калининград өлкәсенең Маяковское авылы) танкка каршы мылтыктан бер танк, өч үзйөрешле артиллерия установкасы (САУ), ике бронетранспортер (БТР) һәм снарядлар белән ике йөк машинасын бәреп төшерә. СССР Югары Советы Президиумының 1945 нче елның 24 нче мартындагы Указы белән, командованиенең хәрби биремнәрен үрнәк итеп үтәгәне һәм шул ук вакытта күрсәткән батырлыгы өчен, гвардия рядовое Әхтәмовка Советлар Союзы Герое исеме бирелә. Аңа Ленин ордены һәм «Алтын Йолдыз» медале тапшырыла. Ауловен торак пункты (Көнчыгыш Пруссия; хәзерге Черняхов районы Калиновка бистәсе) янындагы сугышта Әхтәмов бер йортның чормасыннан 2 урта «Пантера»танкын бәреп төшерә. Бу батырлыгы өчен ул Кызыл Байрак ордены белән бүләкләнә. Озакламый ул яралана. 1945 нче елның 24 нче июнендә Мәскәүдә Кызыл мәйданда Җиңү парадында катнаша.
      Сугыштан соң армиядә хезмәт итүен дәвам итә. 1950 нче  елда лейтенантлар әзерләү курсларын тәмамлый. 1951 нче елдан СССР Эчке эшләр министрлыгының эчке гаскәрләрендә хезмәт итә. 1953 нче елда Горький өлкә Советы депутаты итеп сайлана.1953 нче елда кичке мәктәпкә укырга керә, аны уңышлы тәмамлый. 1956-1959 нчы елларда СССР Министрлар Советы каршындагы Ф. Э. Дзержинский исемендәге Мәскәү хәрби институтында укый. 
1963 нче елдан 1972 нче елга кадәр халык депутатларының шәһәр Советы депутаты булып сайлана. 1972 нче елдан Черниговта яши. «Химволокно» җитештерү берләшмәсендә Гражданнар Оборонасының махсус корылмалары буенча инженер булып эшли. 1984 нче елда Горький (хәзерге Түбән Новгород) шәһәренә күченә. «РИАП» Горький заводында инженер вазифасын башкара. 1986 нчы елдан лаеклы ялда. 1991 нче елның августыннан Татарстан башкаласы Казанда яши. С.Ә. Әхтәмов актив җәмәгать эшлеклесе, Казан шәһәре һәм Татарстан Республикасы ветераннар оешмалары эшендә катнашучы була. Казан шәһәренең сугыш һәм хәрби хезмәт ветераннары комитеты, Казанның Совет районы ветераннар комитеты, «Татарстан Геройлары» иҗтимагый оешмасы, Татарстан Эчке эшләр министрлыгының Ветераннар советы әгъзасы була.Сабир Әхтәмов 2014 нче елның 20 нче июлендә вафат була. Туган авылында җирләнгән.
1.3.2. Сугыш чоры истәлекләре
  Бөек Ватан сугышының беренче көннәреннән үк Сабирның әтисе Әхтәмне фронтка алалар. Сугышка кадәр Сабир әтисе белән тимерчелектә эшли.  Яшь булса да, күп нәрсәләргә өйрәнеп кала ул аннан. Әтисе сугышка киткәч, аның урынына үзе кала. 15 яшьлек балага, әнисе белән бергә, өйләрендә 7 кешене туендырырга кирәк була. Сабир сукалар, чәчкечләр, тырмалар ремонтлый.  Ярдәмче итеп аңа сугыштан яраланып кайткан фронтовикларны бирәләр. Ул вакытта күктә самолетлар очканын күрү әле бик сирәк хәл була. Бигрәк тә авыл өстеннән. Көннәрдән бер көнне аларның авылына халыкта “кукурузник” дип йөртелгән самолет  төшеп утыра. Бөтен авыл халкы могҗизаны якыннан күрергә ашыга. Ә очучы исә тимерчене таптыра. Бензин багы тишелгән икән. «Ямый аласыңмы?” – дип сорый ул егеттән.  Бакны сүтеп алалар да  тишеген ямап куялар. Очучы аңа рәхмәт йөзеннән: «Әйдә, мин сине очыртып киләм» - ди. Әхтәмовның башы күккә тигәндәй була. Күккә менгәч, ул борчак кадәр генә кешеләрне, уенчык кебек кенә урман, юлларны күреп шакката. Колхоз тирәсен бер әйләнгәч, очучы аны җирдә калдыра. Шуннан егет турында: «Сабир ватык самолетны төзәткән икән!» - дигән сүзләр тарала. 1943 нче елның сентябрь аенда әтисенең һәлак булуы турында кайгылы хәбәр килә.  Ә ике айдан әле яңа гына 17 яшен тутырган Сабирның үзен дә фронтка алалар. Ярты ел буе аларны сугышка әзерлиләр. Аннан Смоленск янында барган сугышка китерәләр. Нәкъ шушы урында бер ел элек аның әтисе вафат була. Беренче сугышта ук ул дошманның танк һәм «самоходка»сын юк иткән өчен, Кызыл Йолдыз ордены белән бүләкләнә. Егетнең батырлыклары өчен, әнисенә һәм бертуганнарына бишәр йөз сум акча җибәрәләр. Дошманның көчле коралларын юк иткән өчен, Совет хөкүмәте сугышчыны да, аның әтисен дә шулай зурлый. Ә бервакыт аны «үлгәннәр» исемлегенә кертәләр. Дошман белән бик каты бәрелешләр була. Сабир иптәшләре үлеп беткәч, берүзе дошманга каршы көрәшә. Ул, качып, дошманга ут ачкан таш бина җимерелә һәм аны шунда хәрәбәләр астында калып һәлак булган дип исәплиләр. Әмма ул исән кала. «Ярый әле вакытында кайта алдым, алайса үлем хәбәрен әнигә җибәргән булырлар иде дә, ирен дә, улын да югалту ачысына йөрәге түзмәс иде», - дигән Әхтәмов. Бу сугышта күрсәткән батырлыклары өчен Сабир Әхтәмовка Советлар Союзы Герое исемен бирәләр. 1945 нче елның 24 нче июнендә Мәскәүдә Кызыл Мәйданда Җиңү парады үтәргә тиеш була. Алдан ук катнашучылар исемлеге төзелә, парадка әзерлек эшләре башлана. Шунда солдатларны әзерләүче офицер Сабир Әхтәмовны күреп ала да: «Кечкенә  буйлы бу солдат ни өчен монда йөри?» - дип сорый. Баксаң, парадта буе 170 сантиметрдан кечерәк булганнар катнашырга тиеш түгел икән. Ә Сабир 165 см була. Геройның командирга: «Танкны яндыру өчен буем ярый, ә парадта катнашу өчен кечкенә икәнмен...», - дип үпкәсен белдерә.  Бу сүзләрне ишетеп торган генерал Әхтәмовка шинеленең төймәсен ычкындырырга куша һәм күкрәге тулы орден-медальләрне күргәч: «Сез нәрсә – мондый егетне! Тизрәк бастырыгыз калган солдатлар янына», - ди. Шулай итеп Әхтәмов мәңге онытылмаслык вакыйгада – Җиңү парадында катнашу бәхетенә ирешә.
Казан шәһәренең 121 лицее, Кукмара районы Манзарас авылы мәктәбе батыр якташыбызның исемен йөртә. Шулай ук Манзарас мәктәбендә С. Әхтәмовка мемориаль такта куелган, мәктәп каршында музее эшли. Батырлыклары өчен ул: Советлар Союзы Герое исеменә, “Алтын Йолдыз” медале, “Ленин”, “Кызыл байрак”, I дәрәҗә Ватан сугышы, “Кызыл йолдыз” орденларына лаеклы була. Шулай ук, 2011 нче елда Татарстан Республикасы Рәисе, Рөстәм Нургали улы Миңнеханов, Сабир Әхтәм улы Әхтәмовка "Татарстан алдындагы казанышлары өчен” Татарстан Республикасы орденын тапшыра.
         1.3.3. Ветеранның яшьләргә мөрәҗәгате
Мин, Сабир Әхтәм улы Әхтәмов, хәзерге яшьләргә изге теләкләр белән мөрәҗәгать итәргә телим. Бүгенге катлаулы чорда  яшьләргә үз юлын табуы бик кыен. Һәрвакытта да син теләгәнчә генә эшләргә төрле шартлар рөхсәт итми. Тормышта уңышка  ирешү өчен,  күп нәрсәгә өйрәнергә кирәк. Сәламәт тәндә – сәламәт акыл, диләр. Шуңа күрә барысыннан да элек үзеңнең сәламәтлегеңне  сакларга  һәм  ныгытырга кирәк. Тагын, тормыш ваклыкларына иътибар итмичә, бер-берегез белән ярдәмләшеп яшәвегезне телим... Вакытның кадерен белеп, яшьлекне файдалы уздырырга өйрәнегез. Аны юк-барга сарыф итмичә,  яхшы гамәлләр кылыгыз. Игелекле эшләр кешене сәламәтләндерә һәм бизи.
                          Хөрмәт белән Советлар Союзы Герое Әхтәмов С. Ә.


ИКЕНЧЕ БҮЛЕК.
2.1. Тарихыбызны саклау ысуллары
Бөек Ватан сугышы турындагы тарихи хәтерне саклау - үткәнгә хөрмәт күрсәтү генә түгел, бу бүгенге һәм киләчәк өчен бик мөһим. Һәр гаиләгә кагылган сугыш милли аңда онытылмас эз калдырды. Илебезнең тарихын, халкыбызның батырлыкларын безнең онытырга хакыбыз юк.  
Ватаныбызның азатлыгы һәм бәйсезлеге өчен гомерләрен биргән кешеләрнең истәлеген саклап, без бердәмлекне ныгытабыз, ватанпәрвәрлек тәрбиялибез һәм киләчәк буыннар алдында җаваплылык хисе тудырабыз. Бу хәтер әхлакый яктан тәрбияләргә ярдәм итә, яхшылыкны яманлыктан, дөреслекне ялганнан аерырга һәм тарихны бозарга тырышуга каршы торырга булыша. Тарихибызны саклауның төрле ысуллары билгеле. 
Беренчедән, бу эштә гаилә һәм мәктәпнең уртак тырышлыгы бик мөһим. Системалы эшчәнлек алымын куллану, балага шәхес буларак формалашырга, мәгълүматны мөстәкыйль рәвештә таба һәм аңлый белергә булышлык итә. Бала шәхесендә ватанпәрвәрлек, гражданлык, актив тормыш позициясе кебек сыйфатлар формалаштыру өчен шартлар тудырырга сәләтле укытучы эшенең көчәюен билгеләп үтәргә кирәк.
Хәзерге вакытта мәктәпкә эшләү өчен киң техник, технологик һәм башка Инновацион мөмкинлекләр бирелгән. Шуңа күрә гомуми белем бирү мәктәбе укыту коллективының патриотик эше, аерым алганда, Бөек Ватан сугышы турындагы тарихи хакыйкатьне саклау буенча, төрле юнәлешләр буенча алып барыла. Проект эшчәнлеге укытучылар куйган бурычларны тормышка ашырырга ярдәм итәчәк эшнең иң нәтиҗәле формаларының берсе булып тора.
Икенче ысул булып, сугышның медиа күзаллавы тора. Массакүләм мәгълүмат чаралары, социаль челтәрләр, форумнар һ.б. балалар һәм яшьләрнең Бөек Ватан сугышы турындагы хәтерне саклауга һәм актуальләштерүгә ярдәм итә. Интернет челтәре ярдәмендә балалар сугышлар, геройлар яки сугышта катнашкан туганнары турында үзенә кирәкле мәгълүматны җиңел таба ала. Шулай ук, интернет ярдәмендә, мәңгелек хәтергә лаеклы булган сугышчыларның батырлыкларын, тормыш юлларын саклап калып, киләчәк буынга үрнәк итеп күрсәтергә, чын тарих белән таныштырырга мөмкин. Шул рәвешле, укучылар үзләрен кызыксындырган тарих турындагы мәгълүматны мөстәкыйль рәвештә өйрәнә, яшьтәшләре һәм дуслары арасында популярлаштыра ала.
       Гаилә бала өчен беренче мәгълүмат чыганагы булып тора, шул исәптән тарихи истәлекләрне дә балага үз гаиләсе тапшыра. Гаиләләрдә Бөек Ватан сугышы турында сөйләшүләр баланы патриотик яктан тәрбияләргә булыша, зур батырлыклар кылган әби-бабайлары тормышы турында кызыксынуны арттыра.
2.2. Батырларның даны мәңгелек
Ата — аналар, балалар бакчалары тәрбиячеләре, гомуми белем бирү учреждениеләре укытучылары, гомумән, барлык халкыбыз, милләтебез алдында торган төп бурыч - Илебез сагында, үз Ватаннарын саклаган, якташларыбыз, милләттәшләребезнең батырлыкларын мәңгелеккә саклап калдыру һәм яшьләр арасында таныту. Бу бурыч минем дә милләтем, Ватаным алдындагы төп бурычым! Шуңа күрә минем, бу мәсьәләне чишүгә, үземнең фикеремне тәкъдим итәсем килә. 
Проект эше өстендә эшләгәндә, миңа төрле мәгълүмат чаралары: социаль челтәрләр, сайтлар кулланырга туры килде. Интернетта Ватанны саклаучыларга багышланган төрле русча сайтлар барлыгы мәгълүм. Әмма татар телендә төзелгән, милләтебез батырлары тупланганнары бик сирәк. Шуңа күрә мин Татарстан Республикасының татар сугычшылары турында  мәгълүмат җыеп, үземнең “Батырларның даны мәңгелек” дип исемләнгән сайтымны булдырырга булдым. Әмма сайт булдыру гына җитми, аңа мәгълүмат тупларга һәм халыкка сайтны танытырга да кирәк. Бу эштә миңа “Алдынгылар” балалар һәм яшьләр хәрәкәте ярдәмгә килде. Хәрәкәт ярдәме белән Татарстан Республикасында “Батырларның даны мәңгелек” дип исемләнгән акция башланып китте. Катнашучыларга үзләренең батыр әби-бабайларының, танышларының Ватан алдында булган казанышлары турында язып җибәрергә кирәк иде. Бу мәгълүматлар сайтта беркетелеп барыла. Проектның төп максаты: татар милләтенең, Татарстанчыларның чын геройлары турында халыкка җиткерү, тарихи истәлекләрне саклау. “Батырларның даны мәңгелек” сайтын алга таба да үстерү, таныту, минемчә, яшь буынга ил тарихын, милләтебезнең Ватанны саклауга керткән өлешен өйрәнергә, шулай ук ватанпәрвәрлек, кешелеклелек сыйфатларын тәрбияләргә ярдәм итәчәк!
Сылтама: https://project12789061.tilda.ws/
III. ЙОМГАКЛАУ
Изге җиребезне илбасарлардан саклап калган, аның иминлеге өчен гомерен дә кызганмаган Ватан сугышы каһарманнары, армия сафларында хезмәт иткәндә яшь гомерләре вакытсыз өзелгән Татарстан улларының якты истәлеге алдында баш иябез! Аларның исеме, якты маяк булып, буыннардан-буыннарга күчсен! Каберләргә, һәйкәлләргә сукмак өзелмәсен! Сугыш уты бер җирдә дә кабынмасын, дөньялар имин булсын.
 Һәр туган яңа көн, бүгенге бәхетле тормышыбыз өчен без, иң элек гүзәл тормышларын биргән каһарманнарга, сугыштан исән-сау кайтып хезмәт иткән тыл батырларына мәңгелек бурычлы. Алар алдында баш исәк тә, чәчәкләр бүләк итсәк тә, алтыннан һәйкәл куйсак та аз булыр кебек. Кадерлик, онытмыйк аларны, баш иик! Без аларга мәңгелек бурычлы. Дөньяда яшәүче барлык кешенең бер теләге бар – туган илдә тынычлык булсын! Илебез сакчыларына мәңгелек дан һәм мәңгелек хөрмәт! Ә безнең бурычыбыз – ул еллардагы халыкның батырлыгын үзебез онытмыйча, бездән соң килгән буыннарга да тапшыру. Шуңа күрә, Ватаныбызны саклауда һәм милләтебез батырларын танытуда “Ватан сагында - татарлар” проект эше әһәмиятле роль уйный.

